
118

E quando ä fin l’Eroe ô dava fondo

A Palos a despeto d’ommi indegni,

Do burascoso mâ, do genio immondo,

A fama, che a-ô de là d’Ercole i segni

Mille leghe ô trovava ûn nêuvo mondo,

De Castilia e Aragoña in mezo a-i regni

A s’ëa presto diffûsa comme i lampi

Pe-ô mâ, pe l’aia, pë çittæ, pe-i campi.


119

Scicchè a veddio sbarcâ co-i so mainæ

Pe-i guai sofferti frûsti e disadorni

Tanta gente l’ëa accorsa dä çittæ

Fra i so abitanti e quelli di contorni,

Che ne lô, ne i so poæ, ne di so poæ

I rebecûcchi mæximi a-i so giorni

Non han visto che tanta a s’affollasse

Pe-ô porto, a-i ponti, e in gio pë stradde e a-e ciasse.

De tanti gossi, ritornôu l’ardio

Petruccio a Zena in trionfo co-a famosa

Cadeña, non ëa ö porto gremenio,

Nè tante a-ô Bucintoro in gran festosa

Pompa a Venezia gondole ëan in gio,

Nè cöre a gente tanto numerosa

Ne-i porti a vedde nave corassæ,

O vascelli a treî ponti, o flotte armæ;

Quanta gente l’ëa corsa in quello giorno

A vedde de Colombo a caravella!

No ghe n’ëa çerto in tûtti i porti intorno

Uña ciù guasta e matrattâ de quella;

Ma questa povea barca de ritorno

A l’ëa dä spedizion ciù utile e bella,

A portava ô ciù grande ommo de mâ,

E ûña nêuva da fâ strasecolâ!

